Y Gemau Olympaidd – Yr Olympics

Ynys Nauru – cymryd rhan sy’n bwysig.
(Mae yna sleidiau PowerPoint wedi eu paratoi i gyd-fynd â’r gwasanaeth. Os nad ydych am ddefnyddio’r Ppt yna byddai’n ddefnyddiol i gael map o’r byd i ddangos pa mor fach, a pha mor bell o bobman ydy Ynys Naru.)

Sleid 1
· Yn 2008 cynhaliwyd y Gemau Olympaidd yn Beijing, prifddinas Tsieina, ac mi roedden nhw’n gemau gwych.
·  Roedd pobl ar draws y byd yn canmol popeth am drefniadau’r gemau.
Sleid 2
· Mae yna 1,338,299,500  - un biliwn, tri chant tri deg wyth miliwn, dau gant nawdeg naw o filoedd a phump cant o bobl yn byw yn Tsieina – ond mae’r nifer yn newid bob dydd, felly does neb yn hollol sicr. 
Sleid 3
· Doedd dim rhyfedd felly mai Tsieina enillodd y mwyaf o fedalau yn yr Olympics yn Beijing - 51 medal aur, 21 o rai arian a 28 medal efydd.
Sleid 4
· Ond beth am Nauru? Nauru – ie, dych chi wedi clywed yn iawn. Does bron neb wedi clywed am Nauru. Ynys fechan bach ydy Nauru yn mesur wyth milltir sgwâr. Yn 2006 roedd llai na deg mil o bobl yn byw yno. (Mae yna fwy na deg mil o bobl yn byw yn Bangor, Wrecsam, Llanelli, Aberystwyth a.y.y.b. – dewiswch leoliad i’ch siwtio.)

· Lle mae Nauru? Ym môr y Pasiffig, sef y Môr Tawel, tua 3,000 o filltiroedd i’r gogledd-ddwyrain o Awstralia. Tasech chi’n hedfan o Awstralia byddai’n cymryd dros chwech awr i gyrraedd Nauru. Dot bach ar fap ydy Ynys Nauru.
· Ond, yn 1994 penderfynodd rai o bobl Nauru yr hoffen nhw gymryd rhan yn y Gemau Olympaidd.
· Ers Gemau Olympaidd Atlanta yn 1996 mae yna 7 person o Nauru wedi llwyddo i gyrraedd y Gemau Olympaidd drwy basio’r targedau sy’n cael eu gosod i sicrhau safon uchel ar gyfer y gemau.
· Does dim un ohonyn nhw wedi ennill medal – ond mae pobl Nauru yn dal i drïo cystadlu yn y gemau bob pedair mlynedd. 

· Mae yna 204 o wledydd yn cymryd rhan yn y Gemau Olympaidd yn 2012– mae pob un eisiau bod yn rhan o rywbeth mawr ac eisiau cael rhannu llwyfan gyda’i gilydd o flaen pobl y byd. 
Sleid 5
· Mae bod yn rhan o rywbeth yn bwysig i ni i gyd. Does neb yn hoffi bod yn unig – mae pawb eisiau perthyn i rywbeth – i glwb, i gôr, i gerddorfa, i gapel, i griw o ffrindiau, i deulu. Mae Cristnogion yn perthyn i un teulu mawr sy’n ymestyn ar draws y byd. Mae yna Gristnogion yn Tsiena ac yn Nauru. 

Sleid 6
· Dim ond ychydig o bobl sy’n cael cymryd rhan yn y Gemau Olympaidd, ond mae yna wahoddiad i bawb gredu yn Iesu Grist a chael bod yn rhan o’r teulu mawr Cristnogol sy’n ymestyn ar draws y byd.  “Dewch ata i, bawb sy'n cael eich llethu gan feichiau trwm, a rhof i orffwys i chi”, oedd geiriau Iesu yn llyfr Mathew pennod 11, adnod 28.
Sleid 7
· Dwedodd hefyd, “Daliwch ati i ofyn a byddwch yn ei gael; chwiliwch a byddwch yn dod o hyd iddo; curwch ar y drws a bydd yn cael ei agor. Mae pawb sy’n gofyn yn derbyn; pawb sy’n chwilio yn cael; ac mae’r drws yn cael ei agor i bawb sy'n curo.”  (Luc 11:9-10)
· Gweddïwn: 
Diolch ein Tad am gael bod yn iach, ac am gael cyfle i fwynhau bywyd. Diolch i ti am y Gemau Olympaidd a’r ysbrydoliaeth dyn ni’n ei gael wrth weld athletwyr gorau’r byd yn cystadlu. Falle na chawn ni byth wahoddiad i gystadlu yn yr Olympics, ond helpa ni i gofio fod dy ddrws di bob amser yn agored. Amen.
[image: image1.jpg]- beibl.net



GJenkins

[image: image1.jpg]